
	དེ་ལས་ཀྱང་འགག་རྩར་གྱུར་བའི་གནད་དོན་ཞིག་ནི་དགོང་ལོ་བགྲེས་བཞིན་པའི་རྒྱལ་བ་ཁོང་གི་ཚེ་རབས་ཕྲེང་བའི་རྒྱུན་སྐྱོང་གི་དཀའ་ངལ་སྐོར་ཡིན། གཞན་ཡང་ས་ཁམས་ཆབ་སྲིད་དང་། དམག་འཁྲུག གནམ་གཤིས་འགྱུར་ལྡོག ནད་ཡམས་སོགས་ཀྱི་དབང་གིས་འཛམ་གླིང་ཧྲིལ་པོ་ཡང་འཁྲུག་ཆ་ཆེ་བའི་གནས་བབ་ཅིག་གི་ཁྲོད་དུ་ལྷག་ཡོད་སྟབས། ད་ནི་མ་འོངས་པར་མཇུག་འབྲས་ཚབས་ཆེན་འབྱུང་ངེས་པའི་འགྱུར་ལྡོག་འདི་དག་ལ་གོ་མེད་ཚོར་མེད་དུ་སྡོད་པའི་དུས་སྐབས་ཤིག་ཡེ་ནས་མིན། ང་ཚོས་ནམ་ཡོང་ངེས་མེད་ཀྱི་འགྱུར་ལྡོག་ལ་སྔོན་དཔག་གི་གྲ་སྒྲིག་བྱས་ཏེ་རང་ཉིད་ཀྱི་འཚོ་གནས་སྲ་བརྟན་ཡོང་བར་ཁག་ཐེག་བྱས་ན་མ་གཏོགས། འགྱུར་ལྡོག་དེས་ང་ཚོ་འཆི་བའི་འཕྲང་ལམ་དུ་འདེད་ངེས་ཡིན།

	ཡིན་ནའང་། དཀའ་ཚེགས་ཆེ་ལ་ངེས་གཏན་མེད་པའི་དུས་འགྱུར་ཆེན་པོ་དེ་འདྲས་ཕྱོགས་ཡོངས་ཀྱི་གནས་བབ་བཟང་ཕྱོགས་སུ་ཁ་ལོ་བསྒྱུར་བའི་གོ་སྐབས་བཟང་པོའང་བསྐྲུན་སྲིད་པས། ང་ཚོས་རང་རེའི་ཕ་ཡུལ་གྱི་བདག་པོ་རང་གིས་བྱེད་པའི་གཞི་རྩའི་ཁྲིམས་མཐུན་གྱི་ཐོབ་ཐང་དང་རྩོད་མེད་ཀྱི་བདག་དབང་སླར་གསོ་བྱེད་པའི་མ་འོངས་པའི་ཕུགས་འདུན་ཞིག་ལ་རེ་སྙེག་བྱ་རྒྱུ་གལ་ཆེ།
	མ་འོངས་པར་སོ་སོའི་ཕ་ཡུལ་གྱི་བདག་པོ་རང་གིས་བྱེད་ཐུབ་པར། ང་ཚོས་ངེས་པར་དུ་མི་རབས་གསར་པ་དག་གི་ཤ་རུས་ཀྱི་གསེང་དུ་རིག་གནས་ཀྱི་བླ་སྲོག་གི་ཁྲག་རྒྱུན་མི་ཆད་པའི་ཁག་ཐེག་བྱེད་ཐུབ་དགོས་ལ། རང་ཉིད་ལ་ཕུགས་རྒྱང་རིང་བའི་འཐབ་བྱུས་ཀྱི་བསམ་བློ་དང་གོ་རིམ་ལྡན་པའི་འཆར་འགོད་ཀྱི་ནུས་པ་བསྐྲུན་པའི་ཐོག་ནས་སྔ་ས་ནས་གྲ་སྒྲིག་བྱས་ཏེ་ཆག་འཇིག་གི་ཉེན་ཁ་རེ་རེ་བཟང་ཕྱོགས་ལ་འགྱུར་བ་གཏོང་བའི་གོ་སྐབས་བཟང་པོ་ཞིག་ཏུ་བསྒྱུར་དགོས།
	འདས་པའི་ལོ་རྒྱུས་ལ་ཕྱིར་མིག་ཅིག་བལྟས་ན། རང་རེའི་མི་རིགས་འདིར་དཀའ་ངལ་ཡོད་ཚད་ལས་རྣམ་པར་རྒྱལ་ཐུབ་པའི་ནུས་པ་ཡོད་པ་གསལ་པོར་མཐོང་ཐུབ་པས། མ་འོངས་པར་ཡང་མི་རིགས་འདི་གཏོར་བཤིག་གི་ཐལ་རྡུལ་གྱི་ཀློང་ནས་སླར་ཡར་གསོན་ཤུགས་རྒྱས་ཏེ་སྟོབས་ཀྱིས་འགྱིང་ངེས།
	དེར་མ་ཟད། དཀའ་ངལ་དང་སྐྱིད་སྡུག་ལེགས་ཉེས་གང་གི་ཁྲོད་དུའང་ང་ཚོ་དང་མཉམ་དུ་གནས་ཤིང་། ཚེ་རབས་ཀུན་ཏུ་སྙིང་རྗེ་ཆེན་པོའི་ཐུགས་ཀྱིས་རྗེས་སུ་འཛིན་མཁན་གྱི་དབུ་ཁྲིད་ཅིག་ཡོད་པ་ནི་ང་ཚོ་སྤྱི་བའི་བསོད་ནམས་ཡིན་ལ། ཕྱག་ན་པདྨོའི་ཞལ་ཟུང་དྲོན་མོ་ནས་དམ་ཚིག་གཙང་བའི་གངས་ཅན་པ་ཚོའི་ཆེད་དུ་སྐུ་ཚེའི་ཕྲེང་བ་རང་དབང་གི་ཡུལ་ལུང་ཞིག་ཏུ་རྒྱུན་མཐུད་རྒྱུ་ཡིན་པའི་ཞལ་བཞེས་དམ་བཅའ་བརྟན་པོར་མཛད་ཡོད་པར་བརྟེན། མུན་ནག་ཅི་འདྲ་རྔམས་མཐུག་རུང་། རྒྱང་རིང་གི་སྐར་ཆེན་ཞིག་གིས་ང་ཚོར་རྟག་ཏུ་འོད་ཀྱི་སྐྱོར་མ་མཛད་ངེས་པ་ཡིད་ལ་དྲན་དགོས་པ་མ་ཟད། རང་དབང་ལ་ཕྱོགས་པའི་རྩོལ་བ་མཐའ་དག་མི་རིགས་ཤིག་གི་ལས་དབང་ལ་འབྲེལ་བ་དམ་ཟབ་ཡོད་སྟབས། དེ་དག་ངལ་བ་འབྲས་མེད་དུ་འགྱུར་སྲིད་པའི་དོགས་པ་ནམ་ཡང་བྱེད་མི་རུང་།
	ང་ཚོ་མ་འོངས་པར་འབྱུང་སྲིད་པའི་འགྱུར་ལྡོག་དག་ལ་ཚོར་མེད་ངང་ཟུར་ནས་ལྟད་མོ་ལྟ་མཁན་དེ་མ་ཡིན་པར། དེ་ལ་འགྱུར་བ་གཏོང་མཁན་ཞིག་བྱ་རྒྱུའི་ཕུགས་བསམ་བཅང་དགོས། ང་ཚོ་མི་རེ་རེར་ཐུན་མོང་གི་མདུན་ལམ་ལ་འགྱུར་བ་གཏོང་རྒྱུའི་ཐོབ་ཐང་དང་འགན་འཁྲི་གཉིས་ཀ་ཡོད།
	དེར་བརྟེན། ང་ཚོས་ངེས་པར་དུ་བསམ་བློ་དང་ལག་ལེན་གཉིས་ཀྱི་ཐད་ནས་མཐུན་པའི་ལག་རྡང་དམ་དུ་སྦྲེལ་ཏེ། སོ་སོའི་ཐོབ་ཐང་རྩོད་ལེན་བྱེད་དགོས་ལ། ཆེ་མཐོང་དང་སྤོབས་པ། རང་དབང་བཅས་ཀྱི་རྩ་བ་ཚུགས་པའི་མ་འོངས་པའི་མདུན་ལམ་གསར་པ་ཞིག་བསྐྲུན་དགོས། ང་ཚོས་འདས་པའི་ལོ་རྒྱུས་ཁྲོད་དུ་དེ་ལྟར་བྱས་མྱོང་ལ། མ་འོངས་པར་ཡང་དེ་ལྟར་བྱ་ཐུབ་ངེས་སོ།།

	སྤྱི་ཚོགས་ཡོངས་ལ་དཀའ་ངལ་དང་ཉེན་ཁ་ཚབས་ཆེན་བྱུང་སྟེ་མ་འོངས་པའི་ཁ་ཕྱོགས་གང་དུ་འགྱུར་མིན་ངེས་གཏན་མེད་པའི་ཆེས་འགག་རྩའི་དུས་སྐབས་ཤིག་ལ་ཟེར། ཉེན་འགག་དུས་སྐབས་ནི་སྐབས་རེར་གློ་བུར་དུ་འབྱུང་ངེས་པ་དང་སྐབས་རེར་རིམ་ཅན་དུ་འབྱུང་ངེས་པ་རེད། དཔེར་ན་ཏོག་དབྱིབས་ནད་ཡམས་ལྟ་བུ་དང་། ས་འགུལ་དང་ཆུ་ལོག་སོགས་རང་བྱུང་གི་གནོད་འཚེ་ལྟ་བུ་མངོན་གསལ་དང་འཇིགས་ཉེན་ཆེན་པོས་མི་རྣམས་ཀྱི་འཚོ་བར་འཕྲལ་དུ་གནོད་པའི་ཉེན་འགག་གློ་བུར་བའི་རིགས་ཤིག་དང་། ཡང་བོད་ཀྱི་སྐད་དང་ཡི་གེས་མཚོན་པའི་མི་རིགས་ཀྱི་ངོ་བོ་སོགས་རིམ་བཞིན་མེད་པར་གཏོང་ཐབས་བྱེད་བཞིན་པའི་ཤུགས་རྐྱེན་འཕྲལ་དུ་མངོན་གསལ་མེད་ནའང་། དུས་སུ་སླེབས་ན་ངན་སྐྲན་ལྟར་སྲོག་དང་རྩ་བར་གནོད་པ་བསྐྱལ་ངེས་པ་ལྟ་བུའི་ཉེན་འགག་རིམ་ཅན་གྱི་རིགས་ཤིག་ཀྱང་ཡོད།

